
Die Christelike tug.
"Wie is ons om te oordeel?" 'n Geldige vraag,
veral ook wanneer dit gaan om Christelike tug.
Die Skrif leer ons immers dat ons nie mag
oordeel nie, maar die oordeel kom God alleen
toe.

Wanneer ons na die geskiedenis van die kerk
kyk, sien ons die verwoestende pad wat die
verkeerde gebruik van tug kan veroorsaak.
Daar is veral twee uiterstes wat uitstaan. Die
een is die gebruik van die tug as liefdelose
dwang om die belange van die kerklike
organisasie te dien.

Voorbeelde hiervan is die vele brandstapelvure
en kerkers. Die ander is as daar geen tug
toegepas word nie en eiesinnigheid aan die
orde van die dag is. Dan stroom die wêreld die
kerk in en elkeen doen wat goed is in sy eie
oë. Dit ontaard in 'n rowerspelonk.

Een van die merktekens van die ware kerk is
die ‘suiwer’ toepassing van die tug. Om iets
suiwer te hou beteken dat dit nie verdun of
vermeng word met ander bymiddels nie, maar
dat dit in sy oorspronklike vorm bly. Die mens
is ongelukkig geneig om sy eie siening te wil
vermeng met dit wat Christus ons gegee het
as middel tot ons behoud. Juis dan word die
tug, gif tot ons verderf.

Dan sien ons ook hoe Christus veroordeel is
en hoe het die Sanhedrin met die doodstraf en
die kerkers die Christelike geloof probeer
verhinder. So het die Roomse kerk ook met die
brandstapels die gesag van die Pous afgedwing
ten koste van die Koningskap van Christus.
Daar is talle voorbeelde van hoe die tug vandag
nog gebruik word om van lastige mense ontslae
te raak of om die wil van sommiges op ander
af te dwing.

Daarom is dit van uiterste belang om te weet
dat die kerk nooit sy eie tug mag bedien nie.
Die kerk wat sy eie tug bedien is 'n valse kerk
(NGB, Artikel 29). Die kerk moet die tug van
Christus bedien.

Die begrip ‘tug’ beteken onder andere om reg
te draai. Dit gebeur so dikwels dat ons deur
swakheid nog sondig en die Gees getuig dit
so treffend deur Paulus in Romeine 7:21: "...
as ek die goeie wil doen, is die kwaad by my
aanwesig." Tug is voortdurend nodig in ons
lewens, omdat ons voordurend geneig is om
van God weg te beur en die dwaalweë van die
wêreld bewustelik en onbewustelik uit te soek.
Die tug is dus nodig om ons terug te draai na
Christus toe.

Tug is ‘n gawe van Christus aan sy kerk en
dien tot die bediening van die liefde van Christus
in sy kerk. Die kerk is die liggaam van Christus
en Hy is die Hoof. Dus is kerklike tug die
bediening van die liefde van Christus aan
ledemate van die liggaam wat nie meer onder
die bevel van die Hoof funksioneer nie. Tug
dien dus as ‘n geneesmiddel aan ledemate van
sy kerk wat ‘siek’ is. Dit is tog logies dat jy nie
'n siekte met slegs pynstillers kan genees nie.
Dan leef die ledemaat in die bedrieglike waan
dat hy gesond is terwyl dit besig is om die hele

liggaam te vergiftig. Hierdie toestand van
bedrieglike ‘vrede’ heers waar die tug nie bedien
word nie. Dan word die hele liggaam siek en
sterf dit uiteindelik 'n geestelike dood weens
hierdie valsheid in sy wese. Die tug het ten
doel om die ledemaat te genees en weer onder
die bevel van die Hoof te stel en die kerk is
onderworpe aan hierdie hoofskap. Kerklike tug
is dus nie strafmaatreëls van die kerk om die
belang van die kerk as organisasie te dien nie,
maar tot die behoud van die sondaar.

Dit gebeur dikwels dat ons sekere lidmate
makliker vermaan as ander, omdat sekere
lidmate meer vir die kerk kan beteken as ander
of omdat ek persoonlike belange met sekere
persone het. Ons wil nie rimpelings maak of
aanstoot gee nie. Ons wil belange en
vriendskappe beskerm. Daarom sal ons eerder
omsien dat sekere lidmate met hulle sondes
van Christus vervreem, as wat hulle van die
kerk of van ons as belanghebbendes vervreem
word. Dink maar aan jou eie houding teenoor
die tug en jou hantering van mense daarin.

Ons sien ook so dikwels die tug as die straf
van die kerk en dan word die tug 'n wrede
dwangmaatreël in die hande van agressors.
Die tug is die bediening van die liefde van
Christus. Dit is nie menslike dwang en dreiging
nie en mag dus nooit hanteer word as wraak
nie. Ons moet altyd onthou dat die kerkrade
diensknegte en herders is wat in woord en
voorbeeld ootmoedig die kudde voorgaan en
nie heersers wat oor hulle heerskappy voer nie
onder die hoofskap van Christus.

Dit sê ook baie van die gesindheid waarin die
tug bedien moet word. Dit mag nooit
hoogmoedig uitgeoefen word met ‘n eie
doelgerigtheid nie. Die Here leer ons om eers
die balk uit ons eie oog uit te haal voordat ons
die splinter in iemand anders se oog soek (Matt.
7:1-5). Ons is almal brandhout wat deur Christus
uit die vuur van God se oordeel geruk is. Ons
moet dus eers die tug van Christus op onsself
toepas en dan met herderlike bewoënheid
ingryp in ons broeders en susters se sondenood
(Gal.6:1-5).

Wie nie in opregte berou die tug as liefde van
Christus bedien nie, is verwaand en bedien nie
die Christelike tug nie, maar wêreldse geweld.
Hierdie liefdelose manier van tugbediening kan
seermaak en selfs wonde laat. Die tug moet
dien as ‘n salf wat die ongesteldheid sagkens
genees. Of dit kan die operasiemes wees wat
die kanker moet uitsny. Dan sny dit om die seer
te genees. Wanneer tug iets anders is as die
suiwer Woord van Christus wat ter wille van
lewensredding bedien word, is dit 'n merkteken
van die valse kerk (Fil. 2:1-8).

Selfs wanneer iemand uiteindelik weens 'n
verharde en onbekeerde hart uit die
gemeenskap van die gelowiges afgesny word,
geld die Woord van die Here dat ons so teenoor
hulle, dié wat buite is, moet optree dat ons deur
sy genade sommige vir Christus kan win.

Ds. Marthinus Snyman

www.kelkiewyn.za.net



Waarom gaan kerklike tug?

Tug
Opbou van die gemeenteLiefde

Kerklike tug sal alleen verstaan word as jy geloof het in
Christus Jesus as jou Verlosser. In die kerklike tug gaan
dit sentraal om God se liefdesaanbod van redding en
ewige verlossing in Christus en jou antwoord daarop.
Dit gaan om jou liefde tot Jesus Christus of jou gebrek
aan liefde teenoor Hom.

Christus het deur sy soenverdienste sy liefdeshande na
ons as verloregaande sondaars uitgesteek om ons te
red. Daarom verwag en eis Hy van ons dat ons in
liefdevolle antwoord daarop moet reageer deur sy
reddingsdaad in geloof en liefde aan te neem. Indien jy
egter hierdie onbeskryflike groot liefde van Hom tot jou
gaan ignoreer of roekeloos wegklap, is jy ‘n vervloekte
op wie die ewige oordeel van God wag.

Aangesien die kerk die liggaam van Christus is waarin
daar slegs plek is vir hulle wat Hom waarlik liefhet, moet
die wat Hom nie liefhet nie en op wie God se vervloeking
bly rus, uit die kerk verwyder word. Dit word gedoen
deur die uiterste stap van kerklike tug, die afsnyding.
Dan tree die bevel van die Here deur die apostel Paulus
in werking, naamlik: “Verwyder die slegte mens onder
julle uit” (1 Kor. 5:13).

Wat wil die tug bereik?

Drie dinge:

• Redding van die sondaar. Die sondaar word vermaan
sodat hy hom van sy sonde kan bekeer. Kerklike tug
wil dus die sondaar terugroep. Wie hom egter onder
tug verhard, verswaar sy oordeel.

• Opbou van die gemeente. Die gemeente as geheel
is betrokke by die sonde van elke lidmaat 
(1 Kor. 12:26: “En as een lid ly, ly al die lede saam
…”). Die lewe van die gemeente kom dus in gedrang
as iemand hardnekkig met sy sonde voortgaan.

• Eer van God. Hierdie is die hoogste doel. Die eer
van God word vertrap as die sonde maar net
voortgaan. Daarom moet die sonde gestop word.

Tug het dus nie net ten doel om van ‘lastige’ of ‘verkeerde’
lidmate ontslae te raak nie. Dit is glad nie die geval nie;
inteendeel, die tug beoog juis die redding van die sondaar.

Is tug werklik noodsaaklik?

Die sonde tas nie alleen die sondaar self aan en maak
hom skuldig voor God nie, maar dit benadeel ook die
gemeente en tas ten diepste die eer van God aan. Die
tug is ‘n manier om die sondaar tot berou en
skuldbelydenis te bring, waarop daar vergewing by God
is. God tugtig wie Hy liefhet (Heb. 12:6). Die

noodsaaklikheid van kerklike tug is reeds duidelik in die
drie punte hierbo bespreek, maar kom ons gebruik ‘n
beeld om die noodsaak daarvan duideliker te maak.

Sonde maak die gemeente siek. Dink aan die bekende
beeld van die liggaam wat vir die kerk gebruik word. Die
gemeente is die Iiggaam van Christus (1 Kor. 12:27). As
een van die liggaamsdele in jou Iiggaam nie sy werk
goed doen nie, ly die hele liggaam daaronder. Dan gaan
jy na die dokter, wat jou met medisyne behandel. Die
mediese weg by die tug is die gereelde vermaning, maar
as die liggaamsdeel nie gesond word nie, byvoorbeeld
‘n voet, dan word dit afgesit, sodat die liggaam behou
kan word. Dit is die chirurgiese weg. Op die vermaning
(medies) volg by koppige volharding die afsnyding uit
die ryk van Christus (chirurgies), sodat die gemeente
behoue kan bly. So leer ons ook dat die tughandeling ‘n
liefdeshandeling is (Heb. 12:6). Wie sal ‘n dokter verwyt
as hy die liggaam gesond wil hou?

Met watter gesindheid word tug dan toegepas?

Die uitoefening van die kerklike tug moet geskied in ‘n
gesindheid van heilige liefde en bekommernis om die
sondaar te red van die ewige oordeel (Spr. 13:24; 2 Tess.
3:14,15; Heb. 12:5-8). Dwarsdeur die hele proses van
vermaning en tug moet die woorde van Paulus eintlik
gehoor word: “Ons tree dus op as gesante van Christus,
en dit is God wat deur ons ‘n beroep op julle doen. Ons
smeek julle namens Christus: Aanvaar die versoening
met God wat Hy bewerk het!” (2 Kor. 5:29).

Wie se taak is dit om die tug uit te oefen?

• Dit is die taak van elke lidmaat (Matt. 18:15-17; Eseg.
3:16-21). Somtyds dink lidmate dat kerklike tug net
die taak van die kerkaad is, maar dit begin reeds by
jou wat jou medegelowige aanspreek, omdat jy God
en hom liefhet.

• Dit is veral die taak van die ouderlinge as regeerders
van die kerk (Matt. 18:17). Wanneer ‘n lidmaat oortree
in dit wat hy glo of dit wat hy doen, word hy blootgestel
aan tug deur die kerkraad, wat dit met groot
omsigtigheid en uiterste verantwoordelikheid hanteer.

Indien jy dus weer met kerklike tug te doene kry, weet
dat dit met groot erns hanteer word. Kerklike tug is nie
deur ons Here ingestel om ware gelowiges weg te jaag
of bang te maak nie. Kerklike tug, wat toegepas word
met ‘n gesindheid van heilige liefde, het juis die redding
van die oortreder, die opbou van die gemeente en die
eer van God in die oog.

Ds. Neil Prinsloo

Hoe verloop die tug?

Tug begin by onderlinge vermaning. Dit is die roeping
van elke lidmaat om sy medelidmaat wat in sonde val,
te vermaan (Matt. 18:15: "En as jou broer teen jou sondig,
gaan bestraf hom tussen jou en hom alleen…"). Indien
die lidmaat nie positief reageer en bekeer nie, moet een
of meer getuies saamgeneem word (Matt. 18:16: "maar
as hy nie luister nie, neem nog een of twee met jou 
saam ..."). Tug begin met ander woorde nie by die
kerkraad nie, maar by elke lidmaat wat die vermaning
moet doen.

As daar geen berou is nie of as die lidmaat 'n openbare
sonde gedoen het, kom die saak by die kerkraad. Dit is
van kardinale belang dat 'n kerkraad enige klag of
beskuldiging wat by hulle ingedien word, deeglik moet
ondersoek voordat enige besluit geneem word. Indien
daar gevind word dat die persoon tugwaardig is gaan
die kerkraad soos volg te werk:

• Die ouderlinge vermaan herhaaldelik die sondaar in
liefde.

• lndien die sondaar volhard, word hy van die
sakramente afgehou sonder dat die gemeente dit
hoef te weet. Dit word genoem stille sensuur.

• Ondertussen gaan die vermaning voort. Indien dit
geen berou en bewyse van berou oplewer nie, word
oor gegaan na die volgende vlak. Dit verloop in drie
stappe, wat nie gou op mekaar volg nie en deur
gereelde vermanings en gebede begelei word.

Die verskillende stappe.

Elkeen van hierdie stappe gaan gepaard met 'n openbare
afkondiging. Die kerkraad bepaal self die periode tussen
die verskillende stappe. Tydens die periode van afhouding
moet so 'n lidmaat voortdurend intensief pastoraal bearbei
word deur middel van vermanings, waarskuwings en
bemoediging. Die bearbeiding moet meer dikwels en
met dringender vermanings gedoen word as by lidmate
wat nie onder tug is nie.

• Eerste stap: Aan die gemeente word die sonde bekend
gemaak maar nie die sondaar se naam nie. Daar
word opreg gevra dat daar gebid word vir hierdie
spesifieke oortreding en dat die gemeente nie uit
nuuskierigheid moet probeer uitvind wie getugtig word
nie.

• Tweede stap: Indien die volharding voortgaan, vra
die kerkraad die advies van die klassis. Dit is ‘n
vergadering van meer gemeentes saam. Nadat die
persone deeglik ondersoek gedoen het na die

hantering van die tugsaak en bevind is dat alles
moontlik gedoen is om die lidmaat terug te roep, word
oorgegaan na die volgende stap. Dan word die naam
van die sondaar en die sonde afgekondig en
voorbidding en bearbeiding van die gemeentelede
word gevra.

• Derde stap: Hierdie is die punt van afsnyding. Indien
die sondaar hom nie bekeer nie en dus homself
verdoem, die gemeente aantas en God bly oneer
aandoen vind hierdie stap plaas. So word die hemelryk
toegesluit (Matt. 18:18).

Die oopsluit van die hemelryk vind plaas wanneer die
sondaar oor die sonde berou het. Na die stille sensuur
geskied die versoening in die kring van die kerkraad. Na
die eerste en tweede trap word die versoening afgekondig
dat die tug afgehaal is. Na die afsnyding kan die
weeropneming ook geskied, na bekering. Dit geskied
met groot vreugde in die openbaar, nadat so 'n persoon
die opregte begeerte het om weer in die gemeente
opgeneem te word. Heropname mag egter net gedoen
word indien daar opregte berou is. Hierdie berou moet
nie net beweer word nie, maar moet daadwerklik bewys
word (H.K. Vraag 85: "... beloof en bewys ..."). Die
kerkraad sal vanselfsprekend eers oortuig moet wees
van die opregtheid van die berou.

Wat is die posisie van 'n lidmaat wat getug word?

• So 'n lidmaat word nie van erediensbywoning uitgesluit
nie. Inteendeel so 'n lidmaat moet dan juis, deur
getroue bywoning van eredienste en ander vorme
van kerklike meelewing, bydra tot bewys van sy
boetvaardigheid en bekering.

• So 'n lidmaat is nie verkiesbaar tot 'n besondere amp
in die kerk nie.

• So 'n lidmaat verbeur sy of haar ‘stemreg’ in die kerk.

• So 'n lidmaat mag nie 'n kind doop nie.

• So 'n lidmaat se versorging deur die diakens, indien
van toepassing, moet voortgaan.

Wie word getug?

Alle lidmate van die kerk wat in sonde volhard. Die tug
oor belydende lidmate en dooplidmate verskil nie wesenlik
nie. Die tug oor die verskillende amptelike dienste, dit
is die predikant, ouderling en diaken, bestaan in die
skorsing en afsetting, waarby die kerkverband die
betrokke kerkraad van advies bedien.

Ds. Neil Prinsloo

Toepassing van kerklike tug

So sê die Here, HERE

Ons praat en verwys dikwels spottend na die duiwel as
'n mitiese figuurtjie in strokiesprente met horinkies en ‘n
puntstert en ‘n drietand vurk. Hierteenoor lees ons in
Openbaring 12 die waarskuwing: "Wee die bewoners
van die aarde want die duiwel het na julle gekom met
groot woede omdat hy weet dat hy min tyd het ...”

Die Here roep sy kerk elke dag op om waaksaam te
wees. Asof Hy vandag gaan kom sodat ons nie van die
eerkroon van ons saligheid in Christus beroof sal word
nie. "Laat julle heupe omgord wees en julle lampe aan
die brand. Julle moet wees soos mense wat op hulle
heer wag wanneer hy van die bruilof terugkom, sodat
hulle dadelik vir hom kan oopmaak as hy kom en
aanklop." (Luk.12:35,36). Wat 'n geskarrel sal daar nie
wees wanneer die Here skielik sou kom nie? Struikeling
oor los kledingstukke, ‘n gesoek na uitgedoofte lampe,
die rondtas in die duister na die deur. Vir hulle wat aan
die slaap is, is die koms soos 'n dief in die nag!

Ons verwag die brullende leeu wat die kerk in sy
bloeddors moet vervolg en in die vlam van haat die
gelowiges moet uitroei. Dan troos ons onsself egter
daarin dat dit nie nou die tyd is nie. Ons vind onsself
verskans in ‘die handves van menseregte’ en
‘godsdiensvryheid’. Ons is baie aanpasbaar en ons gaan
baie maklik kompromieë aan met sake wat ons met die
wêreld in konflik kan bring.

Die kerk word van binne verlam word deur die
slaapmiddels van dwaling, van vrede met die wêreld,
van besige lewens verstrengel in ons eie programme
en louheid in diens van die Here. Die duiwel doen hom
voor as 'n engel van die lig en sluip die kerk in en verlam
en verstrik dit in die vangnet van die dood.

Die Here roep sy kerk op om gereed te wees. Hy gee
in sy genade aan sy kerk die sleutels van die koninkryk,
om as deurwagters getrou op ons pos te wees. Ons
moet waak teen die valse indringers in vrome kerklike
gewaad. Ons moet gereed wees vir die Huisheer se
terugkoms en besig wees met die dinge wat Hy ons
gegee het om te doen.

Hoe kwesbaar en uitgelewer is die huis waarvan die
deurwagters slaap! Christus roep sy kinders op om
verantwoordelikheid vir mekaar te aanvaar. Deur mekaar
te vermaan, bemoedig en te ondersteun in die geloof.
Die dienskneg van Lukas 12 word deur sy heer aangestel
ter wille van die behoud van sy medediensknegte. Hy
moet hulle versorg en beskerm. Daarom dra hy ook die
sleutels.

Daar is twee sleutels. Die een is die verkondiging van
die heilige evangelie en die ander die Christelike tug.
Die prediking, huisbesoek, kategese en sending is
sleutels waardeur die koninkryk oop en toe gesluit word.
Paulus sê: "Daar sal 'n tyd wees wanneer hulle die
gesonde leer nie sal verdra nie, maar, omdat hulle in
hulle gehoor gestreel wil wees, vir hulle 'n menigte leraars
sal versamel volgens hulle eie begeerlikhede, en die oor
sal afkeer van die waarheid en hulle sal wend tot fabels."
(2 Tim. 3:3&4).

Die suiwer bediening van die Woord moet, deur die
werking van die Heilige Gees, die roepstem van Christus
wees wat sondaarmense uit hulle sondedood wakker
roep. Dit moet die wonderlike genadegawes en hemelse
beloftes aan elkeen voorhou. Onder die suiwer prediking
swaai die poorte van die hemelryk oop vir die wat in
ware geloof en berou hulle voor God verootmoedig.

Maar die Here sê ook van die ongehoorsames: "As Ek
nie gekom het en met hulle gespreek het nie, sou hulle
geen sonde hê nie; maar nou het hulle geen verskoning
vir hulle sonde nie." (Joh. 15:22). Suiwer Woordbediening
is die uitoefening van die sleutelmag wat die hemele
voor ons oopsluit. Dit sluit oop so dikwels wanneer dit
aan ons verkondig word en ons dit met 'n ware geloof
aanneem. So sluit die prediking ook die koninkryk toe
vir diè wat dit verwerp. Wanneer ons dit begryp sal ons
moeite doen om dit wat ons verhinder om onder die
suiwer Woordbediening te kom, uit die weg te ruim.

Dieselfde met die tug. As instrument tot ons verlossing
gee God ook aan ons die Christelike tug (H.K. Son. 31).
Die huis van die Here moet in orde gehou word. Ons
moet op onsself en op mekaar te let en daardeur waak
teen die vervalsing van die kerk. Ons moet onsself aan
die Here en sy diens toewy. Deur die bediening van die
tug van die Woord moet ons groei in ons liefde en
toewyding aan Christus.

Tug is deel van die verlossingswerk van Christus en een
van die middele waardeur die Gees in die gemeente
werk. Dit begin al daar waar ek my broeder in die geheim
vermaan. Onthou, Christelike tug is nie 'n instrument
van die kerk nie, maar van die Gees en as ons dit
verwerp, verwerp ons Christus se verlossingswerk in
ons. Christus het die sleutelmag aan sy kerk gegee,
maar in die uitoefening van hierdie sleutelmag mag die
kerk slegs die Woord van God naspreek.

Christelike tug moet ons daartoe bring om in 'n ware
geloof alleen aan Christus vas te gryp. Om die sonde te
ontvlug en die geregtigheid na te jaag. Om die ware God
en ons naaste lief te hê. Om nie regs of links af te wyk
nie en ons eie vlees met sy werke te kruisig. Daarom
sluit dit eers toe om uiteindelik weer te kan oopsluit. En
wie Christelike tug so sien sal hom in nederigheid daaraan
onderwerp en dit omhels deur selfondersoek, berou en
bekering.

Dit is hoe ons moet waak. Waak u nog? Is u nog op u
pos, gereed, soos die dienskneg wat die terugkoms van
sy heer enige tyd verwag? Is u aktief in die stryd teen
die sonde? Kan u ook van harte sing: "Soos een wat op
die mure as wagter uitgestel, gedurigdeur die ure met
sy gedagte tel - so wag my siel, en sterker, gedurig op
die HEER ..."  (Psalm 130:3 berymd).

"Gelukkig is daardie dienskneg vir wie sy heer, as hy
kom, so besig sal vind." (Matt. 24:46; Luk. 12:43).

Amen.

Lees: Lukas 12:35-48 en Matteus 16:13-20
Heidelbergse Kategismus Sondag 31 en Nederlandse Geloofsbelydenis Artikel 32

Teksverse: Lukas 12:35 en Matteus 16:19

Bloudruk

Ons belydenis is ‘n bloudruk waarmee ons getuienis
teenoor die wêreld kan lewer. 1 Petrus 3:15 leer: “Wees
altyd gereed om ‘n antwoord te gee aan elkeen van julle
wat ‘n verduidelikking eis oor die hoop wat in julle lewe
…”. Hierdie verduidelikking sal ons kan gee, indien ons
weet wat ons glo.

Kom bou jou kennis met ons bloudruk en toets terselftertyd
jou vaardigheid. Neem die Heidelbergse Kategismus
Sondag 31 en vind die vermiste woorde wat met ‘n ster
in die teks onderaan aangedui is. Hulle kan horisontaal,
diagonaal of vertikaal gelees word en val soms gedeeltelik
oormekaar. Kyk of jy hulle kan opspoor. Lekker soek!

Sondag 31

83 Vraag
Wat is die * van die * van die hemel?

Antwoord
Die * van die heilige evangelie en die Christelike *. Met
albei hierdie * word die koninkryk van die * vir die
gelowiges oopgesluit en vir die ongelowiges toegesluit.

84 Vraag

Hoe word die koninkryk van die hemel deur die
verkondiging van die heilige * oop- en * ?

Antwoord
Volgens die bevel van * word aan die gelowiges
gesamentlik en afsonderlik verkondig en * betuig dat al
hulle sondes hulle * deur God ter wille van die verdienste

van Christus * is so dikwels as wat hulle die belofte van
die evangelie met 'n ware geloof * . Daarenteen word
aan al die ongelowiges en huigelaars verkondig dat die
toorn van God en die ewige * op hulle rus solank hulle
hulle nie bekeer nie (a). Volgens hierdie getuienis van
die evangelie sal * sowel in hierdie as in die * lewe
oordeel.

(a) Johannes 20 :21-23; 
Matteus1619.

85 Vraag
Hoe word die koninkryk deur die Christelike tug
toe- en *?

Antwoord
Volgens die bevel van Christus word die wat die naam
* dra en tog 'n * leer huldig of hulle onchristelik gedra
eers herhaalde kere * vermaan. As hulle egter nie van
hulle * of * lewe wil afsien nie, moet dit aan die gemeente
of aan die wat deur die gemeente daarvoor * is, gesê
word. As hulle hulle ook nie aan laasgenoemde se *
steur nie, word hulle nie * tot die heilige * toegelaat nie
en uit die Christelike gemeente en deur God self uit die
ryk van Christus uitgesluit. Hulle word weer as * van
Christus en sy * aangeneem wanneer hulle * verbetering
beloof en * (a).

(a) Matteus 18:15-17;
1 Korintiërs 5:4,5,11;
2 Korintiërs 2:6-8.

Met dank aan Ds. Hennie van Wyk vir die
beskikbaarstelling van die spel.

(Oplossing op bladsy 11.)

.webvlug.com

"Christendom is die verhaal van hoe die ware Koning gekom het, en ons
roep om deel te wees van sy groot veldtog van sabotasie”, C.S. Lewis in
"Mere Christianity"
Hierdie groep wat die webwinkel bedryf noem hulleself TAG, 'n toegewyde
groep saboteurs. Hulle is 'n groep besigheidsmense en teoloë wat hulle
lewe en gawes daarop toespits om die Here te dien en dissipels te maak
na aanleiding van Matteus 28:19. En daardeur die werke van die duiwel
teen te werk of te saboteur. Hulle is daarop ingestel om "elke gedagte
gevange te neem tot die gehoorsaamheid aan Christus" (2 Kor. 10:5). Om
te strewe in die krag van God se genade om onderstebo mense regop te
draai (Hand.17:6).

Om dit te bereik werk hulle met hulle hande (1 Kor. 4:12) om materiaal te vervaardig en idees te vorm wat die
waarheid, die goeie en die mooi verteenwoordig. Op hulle webtuiste sal jy al hierdie dinge kry in artikels, gedigte,
boeke, leerstellings, video's, films en 'n verskeidenheid ander dienste. Meeste hiervan is ontwikkel deur lede van
TAG. Ander is produkte wat hulle aanbeveel om as saboteurs op te tree. Deur al hierdie stof regoor die wêreld
beskikbaar te stel, wil hulle verskillende doelwitte bereik:
• Christene se lewe makliker maak deur 'n eenvoudige webtuiste op die been te bring, waar jy alle multimedia

en ander toerusting kan ontvang om ook saboteurs te wees.
• Vakmanne en denkers aan jou voor te stel aan wie se werke jy oorweging moet skenk, maar wat deur die

verbruikersmark afgedruk word of as onbelangrik beskou word.
• Werke uit die verlede weer aan die lig stel, veral omdat dit moelik bekombaar geraak het.
• Jou as verbruiker geld spaar.
TAG bestaan uit twee groepe:
• Lede: Manne en vroue wie se roepings, gawes en toewyding aan ons visie en werk van TAG help om leierskap,

rigting, administrasie en groei te verskaf.
• Bydraende lede: Kreatiewe mense wat hulle werk bydrae en versprei deur TAG se webwinkel.
Indien jy meer te wete wil kom, gaan aanlyn by:
http://www.theapologeticsgroup.com/cms/component/option,com_frontpage/Itemid,68/

Die webtuiste van die Covenant Protestant Reformed
Church (CPRC), Ballymena, Noord Ierland is baie
insiggewend. Hulle is 'n gemeente van Gereformeerde
gelowiges wat bande het met Protestantse gelowiges in
Amerika en Kanada. Hulle dra 'n duidelike en trotse
getuienis van die Gereformeerde geloof, soos dit in die
Heidelbergse Kategismus, Nederlandse Geloofsbelydenis
en Dortse Leerreëls weergegee word.

Verskeie artikels wat deur hulle predikante en lidmate
van regoor die wêreld geskryf is, is reeds in Afrikaans
vertaal. Die volgende stukke kan gratis daar afgelaai
word.

Verbond

Die Aard van die Verbond; Die Verbond met Adam; Die
Verbond met Noag; Die Verbond met Abraham; Die
Verbond en die Belofte van die Land; Die Verbond met

Israel; Een Volk van God; Die Wet en die Verbond; Die
Nuwe Verbond; 'n Vergelyking tussen die Ou en die
Nuwe Verbond; Verbonds-Universalisme: 'n Nuwe vorm
van die ou aanval op God se soewereine genade.

Soewereine Genade

Die Soewereiniteit van God; Die Vyf Punte van Calvinisme
("T.U.L.I.P."); Soewereine Uitverkiesing; Uitverkiesing,
die bronaar van die Kerk (1-3); Uitverkiesing, Fontein
van Seëninge vir die Kerk (1-2); Die Saligheid van
Gedoopte Kindertjies (1); Die Armeniaanse Dwaalleer
van 'n Universele Versoening; Die Gawe van Geloof;
Vrye wil: Hang die saligheid van 'n mens se keuse af?;
Seldsame Genade; Algemene Genade; Was Kain ?
Ontvanger van Algemene Genade?; Verkondig Psalm
145:9 Algemene Genade?

Kerklike Ampte

Die eenheid van die Kerk; Apostels, Profete en
Evangeliste; Die Amp van Herder/Leeraar; Die Vrou in
die Amp; Die vrou in die diakenamp

Om hierdie studiestukke te ondersoek, kyk aanlyn by:
http://cprf.co.uk/languages.htm

Ds Neil Prinsloo

Die Weste, Christene inkluis, word gehipnotiseer en
verlei deur flikkerende beelde en stereofoniese klank.
Nuttelose voorstellings, vermom as skadelose vermaak,
staan stewig om sukses te behaal waar ekonomiese
depressie en oorloë gevaal het. Hollywood het die deksel
van die mitiese Pandora se boks opgelig en nou het alle
hel losgebreek. Ons is letterlik besig om onsself tot die
dood toe te vermaak.

Hierdie bekroonde Engelse DVD wat bestaan uit vyf
dele, stel ondersoek in na die oorlog wat die
vermaaklikheidswêreld voer teen die eens dominante
Christelike kultuur wat dwarsoor die wêreld geheers het.
Leer daarin hoe kuns verander het van ‘n spieël wat die
wêreld gereflekteer het na ‘n bytel wat die wêreld nou
vorm. Leer ook wat jou gesin en jy kan doen om nie net
te oorleef nie, maar om die oorlog van wêreldse idees,
te wen.

Ouers se diskressie word egter aanbeveel wanneer
hierdie DVD besigtig word.

Waaruit bestaan die DVD?

Deel een - Power and Philosophy

Dit beskryf hoe televisie, films en musiekvideo’s jou
kinders beïnvloed. Hierdie kykie agter die skerms van
die silwerdoek rus jou toe om negatiewe invloede op jou
gesin uit te filter.

Deel twee – Sex and seduction

Dit bewys dat Hollywood daarop uit is om jou en jou
gesin te verlei. Sien hoe die vermaaklikheidsindustrie
grense van seksuele taboe’s verskuif en Bybelse
seksualiteit bespot. Hierdie deel behoort jou te help om

jou gesinswaardes te beskerm.

Deel drie - The Young and the Restless

Dit ondersoek die vermaaklikheidwêreld en die
ooreenstemming met rebellie wat sigbaar raak in die
jeug. Die subtitel hiervan is sprekend: “The Roots of
Teenage Rebellion”. Dit demonstreer veral die gevaarlike
uitwerking wat die moderne media op die jeug het.

Deel vier - Licensed to Kill

Hierdie deel vra: “Is daar ‘n verbintenis tussen geweld
op televisie en die toename in misdaad in die wêreld?”
Hollywood se appologete sê nee, maar baie geleerdes
gee ‘n onomwonde: “Ja”. Kenners bewys hulle antwoord
deur logika, rede en wetenskaplike studies. Grootskaalse
blootstelling aan geweld op televisie, by die filmhuise,
in musiek, stem ooreen met aggressiewe optrede,
misdaad en geweld op die strate.

Deel vyf - Lights! Camera! Blaspheme!

Hierdie tweeledige deel ontbloot die wêreldse kultuur
wat lasterlike voorstellings van Christene en Christus
maak. Eric Holmberg, stigter en president van die
Apologetics Group, sluit af met ‘n praktiese strategie om
individue en die kerk toe te rus om, wanneer dit kom by
kuns en kultuur, die afgod van vermaaklikheid te vervang
met ware aanbidding.

Hierdie DVD kan bestel word by:

http://www.theapologeticsgroup.com/cms/component/
option,com_frontpage/Itemid,68/

Ds. Neil Prinsloo

Pandora’s Box Office
Ons is letterlik besig om onsself tot die dood toe te vermaak!



Kelkiewyn Kuikens

Die toring van Babel
Lees: Genesis 11:1-9

Na die sondvloed het die mense
vermeerder. Hulle het in die
omgewing van die berg Ararat,
waarop die ark gestrand het, gewoon.
Al hierdie mense het een taal gepraat.
Almal het dieselfde woorde gebruik.
Na ‘n tyd het hulle na die ooste
weggetrek. In die land Sinear was
daar ‘n vlakte waar daar genoeg
blyplek vir almal was. In daardie land
het hulle klei en leemgrond gekry.
Toe sê hulle vir mekaar: “Van die klei
kan ons stene bak en met die
leemgrond kan ons die stene
aanmekaar vassit. Dan kan ons huise
bou.”

Maar toe hulle ‘n ruk lank daar
gewoon en gesien het hoe uitgestrek
die vlakte is, het hulle bang begin
word. “Ons sal van mekaar af
wegdwaal”, het hulle gesê. “Ons moet
sorg dat dit nie gebeur nie. Ons moet
naby mekaar bly, dan is ons sterk.
Laat ons ‘n stad met sterk mure bou.
Dan kan ons daarin skuil as daar
gevaar kom. Laat ons ook ‘n baie
hoë toring bou, so hoog dat die punt
daarvan aan die hemel raak. Dan
kan almal dit sien en hoef niemand
van dit af weg te dwaal nie. So bly
ons bymekaar en so bly ons sterk.”

Sulke onnosele mense! Het hulle
regtig gedink dat hulle hulself en
mekaar só kan beskerm?

Daar bestaan tog net Een wat dit kan
doen, nie waar nie? Dit is tog die
Here God? Hulle sou wel sterk wees
as hulle hul eie kop volg, ja, maar
net sterk in kwaad en

ongehoorsaamheid. Want al hulle
vermetele woorde was
ongehoorsaamheid aan God. Die
Here het juis gesê dat hulle nie
bymekaar moes bly nie. Hulle moes
oor die hele aarde versprei en dit vol
maak.

Daarom het die Here neergedaal en
gekyk wat die mense doen. Toe het
Hy gesê: “Die mense is een volk en
hulle praat een taal. Hulle wil daardie
toring bou om bymekaar te bly. Maar
dit is nie hoe hulle een moet wees
nie. Ek sal dit vir hulle onmoontlik
maak om saam te werk. Ek sal hulle
taal verwar, sodat hulle mekaar nie
meer sal verstaan nie.” Die Here het
toe so gemaak. Toe kon hulle mekaar
nie meer verstaan nie. En as mense
mekaar nie vestaan nie, kan hulle
ook nie saamwerk nie. So is hulle
gedwing om op te hou om die stad
te bou. Omdat hulle mekaar nie meer
kon verstaan nie, het hulle
vreemdelinge vir mekaar geword.
Hulle het die plek Babel genoem,
want daar het die Here die taal van
die hele aarde verwar.

Dit was toe ook nie meer lekker om
bymekaar te bly nie. Hulle wou toe
maar liewer uitmekaar gaan. Hulle
het oor die hele aarde versprei. So
het dit dus tog gebeur soos God wou
hê. Die aarde het vol geword. Die
mense het verskillende volke geword
wat skoon vergeet het dat hulle
voorheen een volk was.

‘n Vertelling uit: Die Bybel oorvertel
vir oud en jonk.

Die Sandpatryse

In die 19 de April 2009 se Beeld verskyn ‘n artikel van
Erna van Wyk. Erna skryf: “Die ander aangehoudenes
noem hom die Ninja, ’n bynaam wat verwys na sy bisarre
aanval met Oosterse swaarde op medeleerlinge verlede
jaar by ’n Krugersdorpse hoërskool. Die erkenning deur
Morné Harmse (19) dat hy Jacques Pretorius (16) in
Augustus verlede jaar doodgemaak het en nog ’n leerling
en twee werkers aangeval het, laat egter meer vrae as
antwoorde.”

Laasjaar was hy nog in matriek. Hy het by sy skool
aangekom, swaard in die hand en met ‘n Slipknot masker
op, en toe het hy 'n ander seun daarmee doodgekap en
'n paar ander beseer. Sien die berig: "Morne se motief
nogsteeds duister", by: http://jv.news24.com/Beeld/Suid-
Afrika/0,,3-975_2503889,00.html

Sien ook die ouers se brief oor die geval, hier: "Ons
seun is geboelie", by: http://www.news24.com/Beeld/Suid-
Afrika/0,,3-975_2379723,00.html

Een lyn gaan deur al hierdie berigte: vir die ouers, vriende,
skole en psigiaters is dit onbegryplik dat 'n jongman so-
iets kan doen. Hulle het nie antwoorde nie. Ek het ook
nie antwoorde nie, maar die Bybel wel. Hier is 'n paar
antwoorde, wat die wêreld ongelukkig nie wil oorweeg
nie en daarom strompel ons voort met ons sogenaamde
'jeugkrisis' in gesinne, kerke en skole. Lees Psalm 51:5;
Matteus 15:17-20; Romeine 3:10-18.

As jou mensbeskouing verkeerd is, gaan jy nooit die
probleem reg kan aanspreek nie en ook nie by die regte
oplossing, oftewel verlossing in Christus, kan uitkom nie
(Joh. 8:36).

Hier is nog 'n paar spesifieke leidrade uit die twee skrywes
in die Beeld: "Hoekom hy dié Maandagoggend die
tuisgemaakte masker van die hoofsanger van die heavy
metal groep Slipknot oor sy kop getrek het, twee swaarde
in sy belt gesteek het en met ’n derde een sy moordtog
begin het, weet niemand tot vandag toe nie."

Die Slipknot groep se eerste album se naam was:
Mate.Feed.Kill.Repeat. As jy heeltyd na sulke musiek
luister, dan gaan dit ook sekere gevolge hê. Sommiges
gaan begin doen wat hulle hoor. Die feit dat God nie
elke bose hart aan bose dade oorgee nie, is sy genadige
voorsienigheid vir sy kinders. Dit beteken nie ek kan
maar kyk en luister wat ek wil, dit gaan my nie beïnvloed
nie. Dit sal jou altyd beïnvloed, ten goede of ten kwade,
tot die lewe of tot die dood, of dit in hierdie of die ewige
lewe is (Spr. 4:23; Rom. 13:13,14; 1 Kor. 15:33; 2 Kor.
5:10).

Slipknot se nuutse album is ook nie werklik meer
optimisties nie: All Hope is Gone.

Soos Salomo dit stel: "Maar hy wat my mis, benadeel
sy eie lewe; almal wat my haat, het die dood lief." (Spr.
8:36.) Die swaardseun sê self: "Toe ek die masker aansit,
het alles doodstil geword en my liggaam het beweeg.
Ek wou stop, maar kon nie.” Die ouers sê: "Ons vermoed
’n sameloop van spanning, ’n swak selfbeeld, verkeerde
invloede en ’n absolute gevoel van magteloosheid het

ons kind tot dié vreeslike daad gedryf. Morné was tydens
ons besoek vreeslik verward en het eers gister besef
iemand het gesterf. Hy kon basies niks van die gebeure
onthou nie."

Behalwe hierdie dinge, vermoed ek ook 'n jongseun wat,
contra Spreuke 29:15, aan homself, sy eie sondige bose
hart en sy aanhoudende heavy metal en rock musiek
oorgelaat is, hom ook oopgemaak het vir demoniese
aktiwiteite.

Kinders word deesdae geleer dat die lewe een groot
'Disneyland' is, wat ek maar net kan geniet, soveel as
wat ek wil. Daar is nie oorsaak en gevolg nie. Nie in
hierdie of die ewige lewe nie. Die klein opstandige seuntjie
word dan 'n groot krimineel. Die klein oulike dogtertjie
wat oorgelaat word om maar half kaal rond te loop, word
dan 'n groot losbandige meisie.

Daarteenoor leer die Bybel dat dit leeuwêreld daarbuite
is. En as jy nie aan die regte leeu behoort nie, naamlik
die Leeu van Juda (Op. 5:5), dan gaan die leeu uit die
hel jou verslind. 1 Petrus 5:8 lees: “Wees nugter en
waaksaam, want julle teëstander, die duiwel, loop rond
soos 'n brullende leeu, en soek wie hy kan verslind.”

As jy kinders het of kinders ken wat op die leeu se stoep
speel; dalk vasgevang is in heavy metal rock musiek of
'n Britney/Madonna ‘ek-verafgod-myself'- lewenswyse
het, koop gerus vir jou die volgende DVD's om saam
met jou kinders te kyk sodat hulle en baie ouers, skole
en sielkundiges se oë kan oopgaan vir die vernietiging
van die nageslag.

1. Sounds of War: Rock, Rap & The Spiritual World
(sien ook Hells' Bells 2)

2. Pandora's Box Office: Hollywood's War on Family
Values

Beskikbaar by:
http://www.theapologeticsgroup.com/cms/component/
option,com_frontpage/Itemid,68/

1 Johannes 4:4: “Julle is uit God, my kinders, en het
hulle oorwin, omdat Hy wat in julle is, groter is as hy wat
in die wêreld is.”

Ds. Slabbert Le Cornu

Morné se motief steeds duister?

Leeslus

Maak ‘n hap

~

“O ja, ek wil nie soos die meeste mense vir niks geleef het nie.

 Ek wil nuttig wees of vreugde gee vir die mense wat om my leef en my tog nie ken nie, ek wil voortlewe, ook ná
my dood!”

~

DIE AGTERHUIS

Anne Frank

Die agterhuis, oftewel die dagboek van Anne Frank, is een van die mees gelese
boeke in die wêreld. Hierin vertel die tienderjarige Anne die aangrypende verhaal
van die Joodse gesin Frank se lotgevalle toe hulle tydens die Tweede Wêreldoorlog
in Amsterdam vir die Duitse besetters moes wegkruip. Anne het die dagboek
op 12 Junie 1942, haar dertiende verjaardag, present gekry. In die volgende
maand, toe die vervolging van Jode ook in Nederland te erg raak, soek die
Frank-gesin saam met ’n ander Joodse gesin skuiling in kamers agter die kantore
van die onderneming waar Otto Frank gewerk het. In haar dagboek skryf Anne
neer wat die gesin ervaar. Sy lewer kommentaar op die dikwels gespanne
verhoudings tussen die lede van die twee gesinne in die beknopte omstandighede
en sy doen ook verslag oor die gewaarwordinge en gevoelens van ’n jong meisie
in uiters moeilike omstandighede. Die dagboekinskrywings word in Augustus
1944 gestaak toe die “skuilgangers” aan die Nazi’s verraai is en almal na Duitse
konsentrasiekampe gestuur is. Otto Frank het die konsentrasiekamp oorleef,
Anne se dagboek weer opgespoor en dit laat publiseer.

Die Agterhuis is sedert die verskyning van die oorspronklike Nederlandse uitgawe
in 1947 reeds in verskeie lande gepubliseer. Danksy die sprankelende vertaling,
kan Anne Frank nou ook vir die Afrikaanse leser in haar dagboek voortleef.

Prys: N$ 110
Kontak: Aletta Prinsloo
Sel: (081) 3766821
e-pos: prinsloo@mweb.com.na

Focaccia brood met 'n Kinkel

Focaccia is eintlik 'n oop, Italiaanse brood met 'n vulsel bo-op,
maar ek het die resep bietjie verander.

Bestandele

1 kg Witbrood deeg
125 ml Tamatie puree/Tamatie & uie smoor
1 Ui gekerf en gebraai
250 g Pakkie spek gekerf & gebraai
1 blikkie Sampioen stukke
1 koppie Gerasperde kaas
10 ml Gemengde kruie

Peper

Metode

Verhit die oond tot 190°C. Rol die brooddeeg langwerpig uit tot dit so 2-3cm dik is. Smeer die Tamatie puree/smoor
oor die deeg, maar los so 4cm skoon aan alle kante. Versprei die gebraaide ui, bacon en die sampioene oor die
tamatie. Strooi die gemengde kruie en peper oor en heel laaste die kaas. Vou die kante wat skoon gelos is, na
binne. Rol dan die deeg oor die breedte op. Smeer bietjie geklitste eier gemeng met bietjie melk bo-oor vir die
glans. Plaas die brood op 'n bakplaat en bak vir 20-30 min. tot goudbruin van kleur. Geniet saam met braaivleis
of sop in die koue winter maande.

Cynthia Bassingthwaighte

Uit God se Apteek

In God se apteek, die oop veld, landerye, riviere en waters wat die aarde deurkruis en omspoel, het Hy alles
geskape wat ons nodig het. As ons dit net reg gebruik, om gesond en geseënd ons oudag te belewe, en eendag
oud en voltooid, oor te stap wanneer ons van adres verander en Hom sien.

Asma

Asma is ‘n toestand waar die spiere in die Bronchi (die lugsakkies van die longe) saamtrek in spasma en
die vloei van lug in die longe bemoeilik. Dit word veroorsaak deur verskeie faktore, soos allergieë deur
huisdiere, huisstof, lugbesoedeling, infeksie, emosionele trauma, fisiese uitputting en ‘n lae immuunstelsel.

Simptome

Haal moeilik asem, hartklop verhoog, aanhoudende droë keel, benoude gevoel om jou bors.

Behandeling

Swak longe is soms die direkte oorsaak van asma, wat in die meeste gevalle die gevolg van ‘n mineraal
tekort, naamlik koper, is. Vitamien C en “evening primrose oil” is uitstekend. Een tablet drie maal per dag
kan geneem word. Vitamien B15, vitamiene A, B2, B5, B6 daagliks. Knoffel wat daagliks in groot hoeveelhede
ingeneem word, dien as ‘n natuurlike antibiotika en sal help. Herman Uys

Borsvoeding

Na die geboorte van ‘n kind begin die moeder borsmelk te produseer, ‘n natuurlike proses wat moedersmelk
produseer, wat ‘n volledige gebalanseerde dieet bevat met alles daarin wat ‘n babatjie nodig het vir verskeie
maande na geboorte. Voordat melk geproduseer word, vervaardig die moederbors colostrums, ‘n diep geel
vloeistof, wat hoë vlakke van proteïne en anti-liggaampies bevat. ‘n Babatjie wat geborsvoed is, is in sy lewe
baie beter instaat om virusse en bakterieë, wat siektes veroorsaak, te beveg. Die vette in moedersmelk is
baie beter verteerbaar as dié in koeimelk, wat allergieë by babatjies kan veroorsaak. Moedersmelk bevorder
groei, hoofsaaklik weens die teenwoordigheid van sekere groeihormone daarin. Borsvoeding versterk ‘n
diepe sekuriteitsgevoel by jou baba, wat later in sy lewe goud werd gaan wees.

Behandeling

2 Koppies dilltee per dag kan help om winderigheid of koliek by babatjies weg te neem, wat die ou dingetjie
vroliker sal laat drink. Cara-olie en olyfolie kan in die borste gemasseer word, om die produsering van melk
aan te help. Pepermentolie en ‘n koue lappie op die bors, kan die vloei van jou melk help stop. Akoniet sal
help om melk wat weggeskrik is as gevolg van trauma, weer te laat vloei.

Mammas wat borsvoed het baie proteïne, vitamines en yster nodig. Drink baie vloeistowwe. Smeer vitamien
E- olie aan seer en gebarste borspunte, om dit te help genees en herstel.

Herman Uys

Bloudruk oplossing

Koningskinders Namibia

Die Gereformeerde Kerk Outjo beplan ‘n inisiatief om
kinderevangelisasie te doen onder geestelik behoeftige
kinders in ons omgewing.

Elke gemeente kan dit doen op hulle eie bepaalde manier
en sal self die skole identifiseer waaruit hulle kinders sal
evangeliseer. Die kinders by die aksie kan byvoorbeeld
in samewerking met ons privaat Laerskool geïdentifiseer
word. Die ouderdom is meestal tussen 9 en 12 jaar. Die
kinders wat geïdentifiseer word sal meestal kinders wees
in nood, kinders wat verlaat is, mishandel word, geestelik
en/of liggaamlik verwaarloos en dus sorgbehoewend is.

Ons beplan om onder die vaandel van “Aksie
Koningskinders Namibië”, hoofsaaklik ‘n kamp aan te
bied waarop die kinders gratis genooi word en dan op
te volg met byeenkomste by die kerke. Die kamp sal dus
saam aangebied word, maar die opvolgwerk is elke
gemeente se eie verantwoordelikheid.

Die doel van die aksie is om die Evangelie in sy eenvoud
aan die kinders te bring, asook om probleme en behoeftes
van kinders te identifiseer en aan te spreek. Namate ‘n
vertrouensverhouding met die kinders gevestig word, is
ons daarop toegespits om ook die ouers met die Evangelie
te bereik.

Om hierdie doel te bereik kan die hele gemeente betrek
word. Al die lidmate in ’n gemeente, oud en jonk, kan
aktief betrokke wees by die evangelisasie-aksie. Dit kan
werklik ‘n gemeenteaksie word waarby elkeen sy gawes
en talente entoesiasties kan inploeg. Bejaardes maak
byvoorbeeld bordesakkies, ’n boer skenk ’n skaap, ander
mieliemeel, melk en eiers, ’n klompie huisvrouens kom
bymekaar en bak koekies en beskuit, ‘n skoolhoof gee
’n bus en reël ’n afslagtarief by ’n nabygeleë kampterrein,
’n aantal diakens samel kosvoorrade in by kettingwinkels,
die hoërskooljeug beplan saam aan ’n klompie speletjies.
So kry lidmate se geloof hande en voete. Hulle vind ’n
geleentheid om diensbaar te wees in God se koninkryk.

Indien julle belangstel om hierdie inisiatief te deel en
julle gemeente daarby te betrek, moet julle asb. ‘n persoon
of kommissie in die gemeente identifiseer om die
verantwoordelikheid namens julle gemeente te neem,
om hierdie saak te bevorder en te bestuur. Julle kan
selfs as kerkraad besluit om dit te doen. Julle sal ook
groepleiers moet identifiseer, wat saam op die kamp sal
moet gaan en daarna die nasorg moet doen in die
gemeente. Indien daar sulke persone in julle gemeente
is, moet hulle opleiding daarvoor ontvang.

Ons vra dus, indien die gemeente belangstel, om sulke
persone te identifiseer en hulle in verbinding te bring
met ons kerkraad, sodat verdere reëlings getref kan
word. Wys dus iemand in julle gemeente aan en laat die
persoon so spoedig moontlik kontak maak met die
Gereformeerde Kerk Outjo. Die kontakpersoon is op
hierdie stadium Ds. Neil Prinsloo (081) 294 0055.

Redaksioneel

Tug word soms voorgestel as iets wat outyds en
liefdeloos is... . Iets wat nie pas in die kerk van vandag
nie. Die Here leer ons egter dat kerklike tug 'n
noodsaaklike onderdeel van die kerk is. Die
Nederlandse Geloofsbelydenis beskryf tug as een
van die kenmerke van die ware kerk. Die
Hebreërskrywer verklaar onder leiding van die Heilige
Gees: "As julle die tugtiging verdra, behandel God
julle as seuns; want watter seun is daar wat die vader
nie tugtig nie? Maar as julle sonder tugtiging is, wat
almal deelagtig geword het, dan is julle onegte kinders
en nie seuns nie." (Heb. 12:7-8).

In hierdie uitgawe van die Kelkiewyn wy ons drie
artikels aan kerklike tug.

In die res van die blad stel ons The Apologetic Group
(TAG), 'n apologetiese groep wat die evangelie
verdedig, aan u voor by wwwebvlug.com. Ons gee
inligting oor 'n interessante webwinkel waar goeie
Bybelgetroue films bestel kan word en stel julle voor
aan die Covenant Protestant Reformed Church
(CPRC), Ballymena, Noord Ierland se webtuiste, wat
propvol afrikaanse leesstof is. Julle kry 'n voorsmakie
van 'n nuwe bekroonde dvd wat die gevare van die
vermaaklikheidswêreld by Die Media Maatstok aan
ons uitwys. Skrop in die Tuin word vervang met
Bloudruk. Kom bou jou kennis en toets terselftertyd
jou vaardigheid met hierdie nuwe toevoeging.

Die jongspan kan uitsien na 'n vertelling oor die toring
van Babel en die jongmense kan saam met ds.
Slabbert nadink oor die tragiese gebeure waar 'n
jongman sy skoolmaats met 'n swaard aangeval het
in Krugersdorp. Al die ander gereelde leesstof in ons
gewilde rubrieke sal ook weer ingesluit wees.

Goeie nuus! Jy kan nou die Kelkiewyn lees op ons
eie webtuiste by www.kelkiewyn.za.net

Geniet elke eier in hierdie uitgawe gelê en mag die
roep van die Kelkiewyn nie net by die een oor ingaan
en by die ander oor weer uit nie, maar in jou hart
broeiplek kry en in jou lewe opvlieg!

